
રહસ્યં પાર્વતીનાથ-વક્ત્રાત્ શ્રુત્વા ચ પાર્વતી ।
મહાદેવં મહેશાનમીશમાહ મહેશ્વરી ॥ ૧॥
પાર્વત્યુવાચ-
ત્રિલોકેશ! જગન્નાથ ! દેવદેવ! સદાશિવ ! ।
ત્વત્ પ્રસાદાન્મહાદેવ ! શ્રુતં તન્ત્રં પૃથગ્વિધમ્ ॥ ૨॥
ઇદાનીં  વર્તતે શ્રદ્ધાગમશાસ્ત્રે મમૈવ હિ ।
યદિ પ્રસન્નો ભગવન્ ! બ્રૂહ્યુપાયં મહોદયમ્ ॥ ૩॥
નાનાતન્ત્રે મહાદેવ ! શ્રુતં નાનાવિધં મતમ્ ।
કૃતાર્થાસ્મિ કૃતાર્થાસ્મિ કૃતકાર્યાસ્મિ શઙ્કર ! ॥ ૪॥
પ્રસન્ને શઙ્કરે નાથ! કિં  ભયં જગતીતલે ।
વિના શિવ-પ્રસાદેન ન સિધ્યતિ કદાચન ।
ઇદાનીં  શ્રોતુમિચ્છામિ ભુવનાયા રહસ્યકમ્ ॥ ૫॥
શ્રી શઙ્કર ઉવાચ -

શ‍ૃણુ દેવિ ! પ્રવક્ષ્યામિ ગુહ્યાદ્ગુહ્યતરં પરમ્ ।
પઠિત્વા પરમેશાનિ મન્ત્રસિદ્ધિમવાપ્નુયાત્ ॥ ૬॥
ૐઆદ્યા શ્રીભુવના ભવ્યા ભવબન્ધ-વિમોચની ।
નારાયણી જગદ્ધાત્રી શિવા વિશ્વેશ્વરી પરા ॥ ૭॥
ગાન્ધારી પરમા વિદ્યા જગન્મોહનકારિણી ।
સુરેશ્વરી જગન્માતા વિશ્વમોહનકારિણી ॥ ૮॥
ભુવનેશી મહામાયા દેવેશી હરવલ્લભા ।
કરાલા વિકટાકારા મહાબીજ-સ્વરૂપિણી ॥ ૯॥
ત્રિપુરેશી ત્રિલોકેશી દુર્ગા ત્રિભુવનેશ્વરી ।

માહેશ્વરી શિવારાધ્યા શિવ-પૂજ્યા સુરેશ્વરી ॥ ૧૦॥
નિત્યા ચ નિર્મલા દેવી સર્વમઙ્ગલ -કારિણી ।
સદાશિવ-પ્રિયા ગૌરી સર્વમઙ્ગલ  શોભિની ॥ ૧૧॥
શિવદા સર્વસૌભાગ્ય-દાયિની મઙ્ગલાત્મિકા  ।
ઘોરદંષ્ટ્રા -કરાલાસ્યા મધુ-માંસ-બલિ-પ્રિયા ॥ ૧૨॥
સર્વદુઃખ-હરા ચણ્ડી સર્વમઙ્ગલકારિણી  ।
પાર્વતી તારિણી દેવી ભીમા ભય-વિનાશિની ॥ ૧૩॥
ત્રૈલોક્ય-જનની તારા તારિણી તરુણા ક્ષમા ।
ભક્તિમુક્તિપ્રદા ભુક્તિપ્રદા શઙ્કર-વલ્લભા ॥ ૧૪॥
ઉમા ગૌરી પ્રિયા સાધ્વીપ્રિયા ચ વારુણપ્રિયા ।
ભૈરવી ભૈરવાનન્દદાયિની ભૈરવાત્મિકા ॥ ૧૫॥
બ્રહ્મપૂજ્યા ચ બ્રહ્માણી રુદ્રાણી રુદ્રપૂજિતા ।
રુદ્રેશ્વરી રુદ્રરૂપા ત્રિપુટા ત્રિપુરા મતા ॥ ૧૬॥
વસુદા નાથરૂપા ચ વિશ્વનાથ-પ્રપૂજિતા ।
આનન્દરૂપિણી શ્યામા રઘુનાથ-વરપ્રદા ॥ ૧૭॥
આનન્દાર્ણવમગ્ના સા રાજરાજેશ્વરી મતા ।
ભવાની ચ ભવાનન્દ-દાયિની ભવગોહિની ॥ ૧૮॥
સુરરાજેશ્વરી ચણ્ડી પ્રચણ્ડા ઘોરનાદિની ।
ઘનશ્યામા ઘનવતી મહાઘન-નિનાદિની ॥ ૧૯॥
ઘોરજિહ્વા લલજિહ્વા દેવેશી નગનન્દિની ।
ત્રૈલોક્ય-મોહિની વિશ્વ-મોહિની વિશ્વરૂપિણી ॥ ૨૦॥
ષોડશી ત્રિપુરા બ્રહ્મદાયિની બ્રહ્મદાઽનઘા ।
ઇત્યેતત્ પરમં બ્રહ્મ-સ્તોત્રં પરમકારણમ્ ॥ ૨૧॥
યઃ પઠેત્ પરયા ભક્ત્યા જીવન્મુક્તઃ સ એવ હિ ।
બ્રહ્માદ્યા દેવતાઃ સર્વા મુનયસ્તન્ત્રકોવિદાઃ ।
પઠિત્વા પરયા ભક્ત્યા બ્રહ્મસિદ્ધિમવાપ્નુયાત્ ॥ ૨૨॥
ઇતિ મુણ્ડમાલાતન્ત્રે પાર્વતીશ્વરસંવાદે નવમપટાલાન્તર્ગતં
ભુવનેશ્વરીસ્તોત્રં સમ્પૂર્ણમ્ ।

2 sanskritdocuments.org



શ્રીભુવનેશ્વરીસ્તોત્રમ્ ૩

એવં ચ
ચતુર્દશપટલાન્તર્ગતં ભુવનાશતનામસ્તોત્રં સમ્પૂર્ણમ્ ॥ ૧૪॥

